КОМИ РЕСПУБЛИКАСА ОЛАНПОДУВ ЁРД
Оксана Олеговна Виташкевичлӧн норасьӧм серти “Коми Республика мутасын челядя семьяяслы социальнӧя отсалан содтӧд мераяс йылысь” 2011 во косму тӧлысь 29 лунся 45-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктлысь оланподувлы лӧсялӧмсӧ прӧверитӧм йылысь делӧ серти Коми Республикаса Оланподув Ёрдлӧн шуӧм
Сыктывкар



       2019 вося ӧшым тӧлысь 12 лун
Коми Республикаса Оланподув Ёрд, кӧні веськӧдлысьнас вӧлі              В.В. Кретов, ёрдысьяснас Д.Н. Басманов, А.В. Проскуров,
кӧні участвуйтісны шыӧдчысь О.О. Виташкевич да сійӧс петкӧдлысь Е.Н. Манаенкова, Коми Республикаса Каналан Сӧветӧс петкӧдлысь Л.И. Черняева – Коми Республикаса Каналан Сӧветлӧн Аппаратысь Инӧда веськӧдланінса начальникӧс вежысь, Коми Республикаса Юралысьӧс петкӧдлысьяс Г.И. Гусейнова – Коми Республикаса сьӧм овмӧс министерстволӧн юридическӧй юкӧнса нуӧдысь юрисконсульт, Н.Л. Малышкина – “Коми Республикаса Юралысьлӧн Администрациялысь удж могмӧдан шӧрин” Коми Республикаса канму казённӧй учреждениелӧн инӧда юкӧнысь консультант, С.В. Матухно – Коми Республикаса удж, уджӧн могмӧдан да социальнӧя доръян министерстволӧн социальнӧй мынтӧмъяс юкӧнса начальник, А.В. Хохлов – Коми Республикаса удж, уджӧн могмӧдан да социальнӧя доръян министрӧс вежысь,
Коми Республикаса Оланподувлӧн 96 статьяса 3 юкӧнӧ, “Коми Республикаса Оланподув Ёрд йылысь” Коми Республикаса Оланпасын 3 статьялӧн 1 юкӧнса 2 пунктӧ, 90, 91, 92 да 93 статьяясӧ кутчысьӧмӧн,
видлаліс ёрдлӧн восьса заседание дырйи “Коми Республика мутасын челядя семьяяслы социальнӧя отсалан содтӧд мераяс йылысь” 2011 во косму тӧлысь 29 лунся 45-РЗ №-а Коми Республикаса Оланпаслӧн 2 статьяса 1 юкӧнлӧн 1 пунктлысь оланподувлы лӧсялӧмсӧ прӧверитӧм йылысь делӧ (2018 во вӧльгым тӧлысь 27 лунся 100-РЗ №-а Коми Республикаса Оланпаслӧн редакцияын).
Тайӧ делӧ видлалан помкаӧн лоис О.О. Виташкевичлӧн норасьӧм, а видлалан подулӧн – эрдӧдӧм гӧгӧрвотӧмлун сы серти, лӧсялӧ-ӧ Коми Республикаса Оланподувлы Оланпаслӧн вылынджык индӧм нормаыс.
Ёрдысь В.В. Кретовлысь докладсӧ, О.О. Виташкевичлысь да сійӧс петкӧдлысьлысь, Коми Республикаса Каналан Сӧветӧс да Коми Республикаса Юралысьӧс петкӧдлысьяслысь гӧгӧрвоӧдӧмъяссӧ кывзӧм бӧрын, сетӧм документъяс да мукӧд материал туялӧм бӧрын Коми Республикаса Оланподув Ёрд
ш у и с:
“Коми Республика мутасын челядя семьяяслы социальнӧя отсалан содтӧд мераяс йылысь” 2011 во косму тӧлысь 29 лунся 45-РЗ №-а Коми Республикаса Оланпаслӧн водзкыв серти (2018 во вӧльгым тӧлысь 27 лунся 100-РЗ №-а Коми Республикаса Оланпаслӧн редакцияын) Коми Республика мутасын урчитӧма челядя семьяяслы социальнӧя отсалан содтӧд мераяс “Челядя семьяяслы канмусянь отсалан содтӧд мераяс йылысь” 2006 во ӧшым тӧлысь 29 лунся 256-ФЗ №-а Федеральнӧй оланпас серти.
Тайӧ Оланпаслӧн 1 да 2 статьяясын гижӧма социальнӧя отсалан содтӧд мераяслысь медшӧр сикасъяссӧ, сетӧма дінмуса семейнӧй капиталлысь да сійӧс сьӧмӧн могмӧдан ӧшмӧслысь кыввежӧртассӧ да урчитӧма, мый татшӧм отсалан мераяс вылӧ инӧдыс, торйӧн кӧ, артмӧ мамъяслӧн, кодъяслӧн эм Россия Федерацияса гражданство, кодъяс олӧны Коми Республика мутасын да кодъяс 2011 вося тӧвшӧр тӧлысь 1 лунсянь заводитӧмӧн чужтісны кагаӧс, коді лоӧ коймӧд кагаӧн воддза челядьӧс, кодъясӧс чужтіс тайӧ жӧ мамыс (Оланпаслӧн 2 статьяса 1 юкӧнлӧн 1 пункт), либӧ воддза челядьӧс арталӧмӧн, кодъясӧс босьтӧма пи (ныв) пыдди 2010 вося ӧшым тӧлысь 31 лунӧдз (Оланпаслӧн 2 статьяса 2 юкӧнлӧн 1 пунктса “б” пунктув).
Аслас норасьӧмын гражданка О.О. Виташкевич вензьӧ “Коми Республика мутасын челядя семьяяслы социальнӧя отсалан содтӧд мераяс йылысь” Коми Республикаса Оланпаслӧн 2 статьяса 1 юкӧнлӧн 1 пунктлысь оланподувлы лӧсялӧм серти да индӧ, мый тайӧ нормаыс оз лӧсяв Коми Республикаса Оланподувлы, сылӧн 17, 39 да 40 статьяяслы сы вӧсна, мый сы серти дінмуса семейнӧй капитал вылӧ сертификат босьтӧмӧн социальнӧя отсалан содтӧд мераяссӧ оз позь сетны мамъяслы, кодъяс чужтісны кык кагаӧс, а сэсся 2010 вося ӧшым тӧлысь 31 лун бӧрын босьтісны пи (ныв) пыдди коймӧд кагаӧс.
Норасьӧм сюрӧсысь да сетӧм документъясысь тыдалӧ, мый О.О. Виташкевич да А.С. Виташкевич лоӧны Россия Федерацияса гражданаӧн, олӧны Коми Республика мутасын да налӧн эм 2004 да 2009 воясӧ чужӧм кык кага, кодъяс чужисны гӧтрасьӧм бӧрын. 2019 вося ода-кора тӧлысь 30 лунӧ Виташкевич гозъя босьтісны пи (ныв) пыдди коймӧд кагаӧс Владиславаӧс, коді чужӧма 2019 вося урасьӧм тӧлысь 21 лунӧ, да такӧд йитӧдын О.О. Виташкевич шыӧдчис “Сыктывкарса олысьясӧс социальнӧя доръян юкӧнын канму услугаяс сетан шӧрин” КР КСУ-ӧ, медым босьтны дінмуса семейнӧй капитал вылӧ сертификат, мыйын сылы ӧткажитісны “Коми Республика мутасын челядя семьяяслы социальнӧя отсалан содтӧд мераяс йылысь”  Коми Республикаса Оланпаслӧн 2 статьяса 1 юкӧнлӧн 1 пункт вылӧ ыстысьӧмӧн. 
Шыӧдчысь чайтӧ, мый инӧд боксянь ладмӧдӧмыс, кутшӧм лоис ӧткажитан подулӧн да кутшӧмӧс вайӧдӧма вылынджык, лоӧ увтыртанаӧн, оз лӧсяв ставлӧн ӧткодьлун да социальнӧй веськыдлун оланподувлӧн принципъяслы да тӧдчымӧн дзескӧдӧ мамлун, батьлун да челядьдыр канмусянь доръян тшупӧдсӧ.
“Коми Республикаса Оланподув Ёрд йылысь” Коми Республикаса Оланпаслӧн 68 статьяса положениеяс серти ёрд примитӧ шуӧмъяссӧ сӧмын шыӧдчӧмын индӧм видлалантор серти да актлӧн сӧмын сійӧ юкӧн серти, мыйлысь оланподувлы лӧсялӧмсӧ лыддьӧны гӧгӧрвотӧмӧн.
Татшӧм ногӧн, тайӧ делӧ серти видлаланторйӧн лоӧ “Коми Республика мутасын челядя семьяяслы социальнӧя отсалан содтӧд мераяс йылысь” 2011 во косму тӧлысь 29  лунся 45-РЗ №-а Коми Республикаса Оланпаслӧн 2 статьяса 1 юкӧнлӧн 1 пункт (2018 во вӧльгым тӧлысь 27 лунся 100-РЗ №-а Коми Республикаса Оланпаслӧн редакцияын), а стӧчджыка кӧ, тайӧ оланпас индӧдлысь Коми Республикаса Оланподувлы лӧсялӧмсӧ прӧверитӧм, мый гарантируйтӧ мортлысь да гражданинлысь инӧдъяс да вӧля пыдди пуктӧмсӧ, наӧ кутчысьӧмсӧ да найӧс дорйӧмсӧ (4 статья), гражданалӧн инӧдъяслысь да вӧлялысь ӧткодьлунсӧ налӧн оланін, рӧд, эмбур серти положение да мукӧдтор вылӧ видзӧдтӧг (17 статья), социальнӧя могмӧдӧм, тыр-бура олӧм да мамлун, батьлун да челядьдыр канмусянь дорйӧм вылӧ гражданалысь инӧдсӧ (11, 39 да 40 статьяяс) да ӧлӧдӧ мортлысь да гражданинлысь инӧдъяс да вӧля дугӧдысь либӧ омӧльтысь оланпасъяс лэдзӧмысь (18 статья).
Коми Республикаса Оланподувлӧн 4 да 10 статьяяс серти морт, сылӧн инӧдъяс да вӧля лоӧны меддонаторйӧн да наӧ кутчысьӧм да найӧс дорйӧм – Коми Республикалӧн кывкутана мог.
Оланподувлӧн тайӧ принцип серти Коми Республикаса Оланподувлӧн 39 да 40 статьяяс гарантируйтӧны мамлун, батьлун да челядьдыр канмусянь дорйӧмсӧ, челядьӧс быдтӧм-велӧдӧм вылӧ социальнӧя могмӧдӧмсӧ да ошкӧны семьяясӧс социальнӧя доръян содтӧд формаяс лӧсьӧдӧмсӧ.
Сы вӧсна, мый Россия Федерацияса Оланподувлӧн 72 статьяса 1 юкӧнлӧн “ж” пункт да Коми Республикаса Оланподувлӧн сылы лӧсялысь 64 статьяса 1 юкӧнлӧн “ж” пункт серти социальнӧя могмӧдӧм да мамлун, батьлун да челядьдыр дорйӧм лоӧны Россия Федерациялӧн да Коми Республикалӧн ӧтув веськӧдланторйӧн, Россия Федерацияса Оланподувлӧн 76 статьяса, “Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” 1999 во йирым тӧлысь 6 лунся 184-ФЗ №-а Федеральнӧй оланпаслӧн 1 да 3 статьяясса, Коми Республикаса Оланподувлӧн 65 статьяса положениеяс серти Коми Республикаса канму власьт органъяслӧн сэк, кор найӧ асьныс инӧд боксянь ладмӧдӧны индӧм йитӧдъяс юкӧнын, эм торъя вӧля, но та дырйи налы быть колӧ босьтны тӧд вылӧ оланпасъяслысь иерархия принципсӧ, канму социальнӧй да семейнӧй политика подувъяссӧ да нормативнӧй инӧда актъяс примитігӧн оз позь дзескӧдны гражданалысь инӧдъяссӧ да вӧлясӧ, кутшӧмъясӧс гарантируйтӧма Россия Федерацияса Оланподулӧн да федеральнӧй оланпасъясӧн, а сідзжӧ Коми Республикаса Оланподулӧн да Коми Республикаса оланпасъясӧн.
А социальнӧя могмӧдан да мамлун, батьлун да челядьдыр канмусянь доръян юалӧмъяссӧ ладмӧдӧма кыдзи федеральнӧй оланпастэчасын, сідзи и Коми Республикаса оланпастэчасын.
Сідз, 2019 во моз тӧлысь 2 лунся 283-ФЗ №-а Федеральнӧй оланпаслӧн редакцияын “Челядя семьяяслы канмусянь отсалан содтӧд мераяс йылысь” 2006 во ӧшым тӧлысь 29 лунся 256-ФЗ №-а Федеральнӧй оланпаслӧн водзкыв да 1, 2 да 3 статьяяс серти челядя семьяяслы тыр-бура олӧм вылӧ условиеяс лӧсьӧдӧмсӧ подулалӧма Россия Федерацияса Оланподулӧн, войтыркостса инӧдлӧн ставӧн пыдди пуктана принципъясӧн да нормаясӧн да Россия Федерацияса войтыркостса сёрнитчӧмъясӧн, мукӧд федеральнӧй оланпасӧн, да сійӧ лоӧ канму мераяслӧн комплексӧн, кутшӧмъясӧс веськӧдӧма челядьлы да налӧн бать-мамлы (пи (ныв) пыдди босьтысьяслы) сьӧмӧн содтӧд отсалӧм вылӧ сы могысь, медым бурмӧдны олан условиеяс, босьтны тӧдӧмлун, социальнӧя адаптируйтны да йӧзкотырӧ пыртны вермытӧм челядьӧс, аньяслы, кодъяс 2007 вося тӧвшӧр тӧлысь 1 лунсянь заводитӧмӧн чужтісны (босьтісны пи (ныв) пыдди) мӧд кагаӧс, а сідзжӧ аньяслы, кодъяс 2007 вося тӧвшӧр тӧлысь 1 лунсянь заводитӧмӧн чужтісны (босьтісны пи (ныв) пыдди) коймӧд кагаӧс либӧ водзӧ челядьӧс, федеральнӧй сьӧмкуд сьӧм тшӧт весьтӧ мам (семейнӧй) капитал вылӧ нима сертификат сетӧмӧн содтыны мамъясӧс пенсияӧн могмӧдан тшупӧдсӧ сэк, кор найӧ эз на вӧдитчывны социальнӧя отсалан содтӧд мераяс вылӧ инӧдӧн.
Такӧд ӧттшӧтш тайӧ Оланпаслӧн 1 статьяӧн урчитӧма, мый Россия Федерацияса субъектъяслӧн канму власьт органъяс да меставывса асвеськӧдлан органъяс вермӧны урчитны и челядя семьяяслы отсалан содтӧд мераяс Россия Федерацияса субъектъяслӧн сьӧмкудъяс да меставывса сьӧмкудъяс сьӧм тшӧт весьтӧ лӧсялӧмӧн.
Та вӧсна аслас дискреционнӧй уджмогъяс серти да вылынджык индӧм Федеральнӧй оланпас серти Коми Республикаса оланпас пыртысь Коми Республика мутасын демография могъяс збыльмӧдӧм да семья, мамлун да челядьдыр тырвыйӧджык социальнӧя дорйӧм могысь примитіс “Коми Республика мутасын челядя семьяяслы социальнӧя отсалан содтӧд мераяс йылысь” 2011 во косму тӧлысь 29  лунся 45-РЗ №-а Коми Республикаса Оланпас, кӧні индӧма йӧзӧс, кодъяслӧн эм социальнӧя отсалан содтӧд мераяс вылӧ инӧд, сетӧма дінмуса семейнӧй капиталлысь кыввежӧртассӧ, урчитӧма индӧм отсалан мераяс сьӧмӧн могмӧдан ӧшмӧссӧ да гижӧма дінмуса семейнӧй капитал сьӧмӧн вӧдитчан правилӧяссӧ.
Торйӧн кӧ, Оланпаслӧн 2, 3 да 4 статьяясӧн урчитӧма, мый Коми Республикаса республиканскӧй сьӧмкуд сьӧм тшӧт весьтӧ 150000 шайт мындаын дінмуса семейнӧй капитал вылӧ сертификат босьтӧм вылӧ инӧдыс артмӧ мамъяслӧн, кодъяслӧн эм Россия Федерацияса гражданство, кодъяс олӧны Коми Республика мутасын да кодъяс 2011 вося тӧвшӧр тӧлысь 1 лунсянь заводитӧмӧн чужтісны кагаӧс, коді лоӧ коймӧд кагаӧн воддза челядьӧс арталӧмӧн, кодъясӧс чужтіс тайӧ жӧ мамыс. Та дырйи воддза челядь лыдын арталӧны челядьӧс, кодъясӧс босьтӧма пи (ныв) пыдди 2010 вося ӧшым тӧлысь 31 лунӧдз, стӧчджыка кӧ, тайӧ Оланпас вынсявтӧдз.
Но сы вылӧ видзӧдтӧг, мый, кызвыннас, “Коми Республика мутасын челядя семьяяслы социальнӧя отсалан содтӧд мераяс йылысь” Коми Республикаса Оланпассӧ веськӧдӧма семьялы, мамлунлы, батьлунлы да челядьдырлы канмусянь содтӧд отсалан оланподувлы тӧдчана юалӧмъяс збыльмӧдӧм вылӧ, да сійӧ аслас инӧда концепция да нормаяслӧн тэчас серти сӧгласуйтчӧ норма лӧсьӧдан ӧтувъя правилӧяскӧд да “Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” Федеральнӧй оланпаслӧн 26.3 да 26.3-1 статьяясса положениеяскӧд, сылӧн вензяна юкӧнын сійӧс оз позь лыддьыны оланподувлы лӧсяланаӧн.
Сідз, Оланпаслӧн 2 статьяса 1 юкӧнлӧн 1 пункт урчитӧ, мый дінмуса семейнӧй капитал вылӧ сертификат босьтӧм вылӧ инӧдсӧ сетӧма мамлы, коді 2011 вося тӧвшӧр тӧлысь 1 лунсянь заводитӧмӧн чужтіс кагаӧс, коді лоӧ коймӧд кагаӧн воддза челядьӧс арталӧмӧн, кодъясӧс чужтіс тайӧ жӧ мамыс, но та дырйи оз босьт тӧд вылӧ челядьӧс, кодъясӧс тайӧ мортыс босьтіс пи (ныв) пыдди 2010 вося ӧшым тӧлысь 31 лун бӧрын.
Инӧд боксянь татшӧм ладмӧдӧмыс мунӧ паныд кыдзи войтыркостса инӧд нормаяслы да семья, мамлун да челядьдыр канмусянь доръян оланподувлӧн принципъяслы, сідзи и гражданаӧс социальнӧя могмӧдӧм да социальнӧя дорйӧм йылысь федеральнӧй оланпастэчаслы, кутшӧмлӧн эм ыджыдджык юридическӧй вын.
Торйӧн кӧ, 1989 во вӧльгым тӧлысь 20 лунӧ ООН Генеральнӧй Ассамблеяӧн ошкӧм Кагалӧн инӧдъяс йылысь конвенция, Россия Федерацияса семейнӧй кодекслӧн 124 да 137 статьяяс серти пи (ныв) пыдди босьтӧмыс лоӧ бать-мам дӧзьӧртӧг кольӧм челядьӧс иналан верктуя формаӧн, сылӧн шӧр могыс – могмӧдны татшӧм челядьӧс колана ногӧн быдтӧм-велӧдӧмӧн, лӧсьӧдны условиеяс найӧс физическӧя, психическӧя, духовнӧя да нравственнӧя сӧвмӧдӧм вылӧ, да сійӧ лоӧ пи (ныв) пыдди босьтӧм челядьлысь тыр-бура олӧм да ас вӧляысь сӧвмӧм вылӧ инӧдсӧ збыльмӧдан гарантияӧн. Та дырйи пи (ныв) пыдди босьтӧм челядь да налӧн пи-ныв пи (ныв) пыдди босьтысьяс да налӧн рӧдвуж дорӧ, а пи (ныв) пыдди босьтысьяс да налӧн рӧдвуж пи (ныв) пыдди босьтӧм челядь да налӧн пи-ныв дорӧ лоӧны ӧткодьӧсь вир серти рӧдвужкӧд ас абу эмбур да эмбур инӧдъясын да кывкутана могъясын.
Татшӧм ногӧн, вир серти челядь да пи (ныв) пыдди босьтӧм челядь лоӧны дзик ӧткодьӧн, да та вӧсна мамлун, батьлун да челядьдыр социальнӧя доръян системаысь пи (ныв) пыдди босьтӧм челядьӧс кутшӧмкӧ ногӧн киритӧмыс мунӧ паныд Россия Федерацияса Оланподулын да Коми Республикаса Оланподулын урчитӧм да федеральнӧй оланпасъясын стӧчмӧдӧм канму социальнӧй политикалӧн подувъяслы да лоӧ позьтӧмӧн.
Коми Республикаса Каналан Сӧветӧс да Коми Республикаса Юралысьӧс петкӧдлысьяслысь доводъяссӧ сы йылысь, мый “Семьяӧ быдтӧм вылӧ кагаӧс сетігӧн канмусянь отсалӧм йылысь” 2008 во вӧльгым тӧлысь 24 лунся 139-РЗ №-а Коми Республикаса Оланпас серти кагаӧс пи (ныв) пыдди босьтігӧн мынтӧны 200000 шайт мындаын ӧтчыдысь пособие, оз вермыны босьтны тӧд вылӧ сы вӧсна, мый тайӧ Оланпасыс ладмӧдӧ тӧрасян да тӧждысян ӧткымын юалӧм да сійӧс веськӧдӧма пи (ныв) пыдди босьтӧм быд кага вылӧ пи (ныв) пыдди ӧти босьтысьлы пособие мынтӧмӧн бать-мам дӧзьӧртӧг кольӧм челядьӧс пи (ныв) пыдди босьтны ышӧдӧм вылӧ, а “Коми Республика мутасын челядя семьяяслы социальнӧя отсалан содтӧд мераяс йылысь” Коми Республикаса Оланпас збыльмӧдӧ мамлы либӧ батьлы дінмуса семейнӧй капитал вылӧ сертификат сыӧн стӧча торъя мога нырвизьяс серти вӧдитчан условиеӧн сетӧмӧн семьяяслы, кӧні эм куим да унджык челядь, социальнӧя отсалан могъяссӧ.
Сідзкӧ, вылынджык вайӧдӧм Оланпасъясыслӧн инӧд боксянь ладмӧданторъясыс торъялӧны ӧта-мӧдсьыс, лоӧны специальнӧйӧн, налӧн шӧр могъясыс торъялӧны, да та вӧсна норма лӧсьӧдігӧн налысь нормаяссӧ оз вермыны босьтны тӧд вылӧ ӧта-мӧдлы лӧсялӧмӧн йӧзлысь, кодъяслӧн эм социальнӧя отсалан содтӧд мераяс вылӧ инӧд, лыдсӧ чинтан подув пыдди.
Татшӧм лоӧмторъяс дырйи колӧ шуны, мый “Коми Республика мутасын челядя семьяяслы социальнӧя отсалан содтӧд мераяс йылысь”  Коми Республикаса Оланпаслӧн 2 статьяса 1 юкӧнлӧн 1 пункт оз лӧсяв Коми Республикаса Оланподувлы, сылӧн 11, 17, 39 да 40 статьяяслы сы вӧсна, мый оз босьт тӧд вылӧ мамъяслысь, кодъяслӧн эм Россия Федерацияса гражданство, кодъяс олӧны Коми Республика мутасын да кодъяс 2011 вося тӧвшӧр тӧлысь 1 лунсянь заводитӧмӧн чужтісны кык кагаӧс, а сэсся 2010 вося ӧшым тӧлысь 31 лун бӧрын босьтісны пи (ныв) пыдди коймӧд кагаӧс, вылынджык индӧм социальнӧя отсалан содтӧм мераяс вылӧ тырвыйӧ инӧдсӧ, кутшӧмӧс подулалӧма Оланподувлын сетӧм нормаясӧн да ыджыдджык юридическӧй вына оланпастэчаслӧн положениеясӧн.
Гижӧм вылӧ подуласьӧмӧн, Коми Республикаса Оланподувлӧн 96 статьяса 3 юкӧнӧ, “Коми Республикаса Оланподув Ёрд йылысь” Коми Республикаса Оланпаслӧн 66 статьяса 1 юкӧнӧ, 68 статьяса 1, 2, 3 да 4 юкӧнъясӧ, 69, 91, 93 да 94 статьяясӧ кутчысьӧмӧн, Коми Республикаса Оланподув Ёрд 
ш у и с:
1. Лыддьыны “Коми Республика мутасын челядя семьяяслы социальнӧя отсалан содтӧд мераяс йылысь” 2011 во косму тӧлысь 29  лунся 45-РЗ №-а Коми Республикаса Оланпаслӧн 2 статьяса 1 юкӧнлысь 1 пунктсӧ (2018 во вӧльгым тӧлысь 27 лунся 100-РЗ №-а Коми Республикаса Оланпаслӧн редакцияын) Коми Республикаса Оланподувлы, сылӧн 11, 17, 39 да 40 статьяяслы лӧсявтӧмӧн сійӧ юкӧнын, кӧні тайӧ нормаыс оз урчит мамъяслысь, кодъяслӧн эм Россия Федерацияса гражданство, кодъяс олӧны Коми Республика мутасын да кодъяс 2011 вося тӧвшӧр тӧлысь 1 лунсянь заводитӧмӧн чужтісны кык кагаӧс, а сэсся 2010 вося ӧшым тӧлысь 31 лун бӧрын босьтісны пи (ныв) пыдди коймӧд кагаӧс, дінмуса семейнӧй капитал вылӧ сертификат сетӧмӧн социальнӧя отсалан содтӧд мераяс вылӧ инӧдсӧ.
2. “Коми Республикаса Оланподув Ёрд йылысь” Коми Республикаса Оланпаслӧн 73 статья серти тайӧ Шуӧмыс лоӧ медбӧръяӧн, сійӧс оз позь обжалуйтны, дзик пыр вынсялӧ сійӧс йӧзӧдӧм бӧрын, уджалӧ веськыда да сійӧс оз ков эскӧдны мукӧд органӧн да чина йӧзӧн.
3. “Коми Республикаса Оланподув Ёрд йылысь” Коми Республикаса Оланпаслӧн 72 статья серти тайӧ Шуӧмсӧ дзик пыр колӧ официальнӧя публикуйтны “Коми Республикаса канму власьт органъяслӧн индöд-тшöктöмъяс” журналын да меститны “Ӧтуввез” юӧртан да коммуникация везйын Коми Республикалӧн официальнӧй сайтын “Коми Республикаса канму власьт органъясӧн примитӧм инӧда актъяс, мукӧд официальнӧй юӧр лыддьӧг” сетевӧй изданиеын (http://law.rkomi.ru).

